
   Пăхсам, пăхсам эс, вулаканăм,

Самантлăха чунпа та канăн,

Тăван тавралăха сăна:

Куратăн-и, епле илемлĕх,

Чĕре таппи — черчеккĕ хĕлĕх -

Асамлăх кӳтĕр-и сана!



Чĕнет, туртать, ем-ешĕл ырлăх:

Уй-хир тавра — мăнаçлă хырлăх,

çиçет çӳлте кăвак тӳпе...

Кашни кĕтес хăй евĕр капăр:

Çăл куç кĕвви, тӳпемлĕх, тапăр

Çыран пехетнĕ — кĕтӳпе...



Лаша курсан, чĕре хĕмхемлĕ

Нихçан манми ӳкерчĕксемлĕ

Ачалăх, çамрăклăх умра.

Мĕскер пытарăн, ял сăнарĕ

Ăша ялан, ялан çунтарĕ —

Вăл пысăк чыслăхра-сумра.



Тăван кĕтесĕн çут пехилĕ

Ытарайми тăри сассиллĕ,

Пиллерĕ хăйĕн хăватне.

Ăна манмарĕ чун йыхравĕ,

Çаплах хĕрӳллĕ ун янравĕ:

Çӳлте тытас ял-йыш ятне!



...Ăшпиллĕх чĕререн каймарĕ:

Мĕнле тивлет — тĕнче капмарĕ!

Ытамĕ ăшшăн çупăрлать.

Çăва аса илетипĕр тавлăн,

Анчах утан ытла васкавлă,

Самант — иртет те çухалать...

  